Hvernig styrkjum við samkeppnisstöðu íslensks sjávarútvegs:

Í mínum huga er það mikilvægasta að fiskveiðikvótar verði í framtíðinni fullkomin eign eistaklinga og fyrirtækja.

Annaðhvort á rikisvaldið kvótann eða einstaklingarnir í þjóðfélaginu.  Ákvörðun á Alþingi í árslok 1983 var sú að veiðirétturinn væru á skipum.  Á þessum 20 árum hafa nær allir stjórnmálaflokkar landsins verið í ríkistjórn og styrkt fiskveiðistjórnarlögin í sessi.  Og það er engin tilviljun.  Þetta er einfaldlega skynsamlegasta leiðin til að stjórna fiskveiðum.  Eignarrétturinn leiðir til þess að ákvarðanir kvótahafa (einstaklinganna) verða skynsamlegri með tilliti til framtíðarnýtingar auðlindarinnar.  

Ég tel að þessar miklu deilur í þjóðfélaginu um fiskveiðistjórnarkerfið á síðustu árum stafi af miklu leyti af því að eignarrétturinn á veiðiréttinum hefur ekki verið nógu skýrt skilgreindur fyrir almenningi.  Við í greininni höfum litið á þennan veiðirétt sem okkar eign. Hæstiréttur dæmi Útgerarfélagið Hrönn á Ísafirði á sínum tíma til að eignfæra  þessi réttindi.  Í framhaldi voru sett lög þar sem útgerðaraðilum var bannað að afskrifa veiðiréttindi.  Ef veiðiréttindi eru keypt í dag þá eru þau eignfærð í okkar bókhaldi.  Og einstaklingar og fyrirtæki borga eignaskatt af veiðiréttindum.   

Þrátt fyrir þessar staðreyndir er alltaf verið að tala um að þessi veiðiréttur sé  eign þjóðarinnar.  Við skulum átta okkur á því að hugtakið “þjóðin” er ekki það sama og hugtakið “ríkisvaldið”.   Ef ríkivaldið á veiðiréttinn þá er allur kvótinn hjá einu stóru ríkisfyrirtæki sem stjórnmálamenn stjórna á hverjum tíma.  Á þessu hefur  enginn áhuga og sem betur fer er þetta ekki staðan  hér á landi í dag.   Þannig að  ég tel að við eigum að tala skýrt um að veiðirétturinn er ekki eign ríkisvaldsins heldur einstaklinga og fyrirtækja í landinu.  Við þurfum að berjast og hafa fyrir því að skýra

þetta út fyrir fólkinu í landinu.  Við eigum ekki að vera hrædd við segja þetta, enda er það eina skynsamlega leiðin til að reka heilbrigðan og arðsaman sjávarútveg.  Fólkið í landinu vill að sjávarútvegurinn sé vel rekinn og við viljum það líka.   Þegar við í  sem störfum í sjávarútvegi berum okkur saman við sjávarútveg í nágrannalöndum okkar þá sjáum við  að við höfum staðið okkur vel og okkar fiskveiðistjórnarkerfi er mjög gott.  Hér er  sjávarútvegurinn ekki á ríkistyrkjum heldur erum við greiða í ríkiskassan.  

Eins og okkur var bent á í gær þá eru allar líkur á því að öfgasamtök umhverfissinna fari að ráðast á sjávarútveginn á næstu árum og halda því fram að við ofveiðum fiskistofnana.  Okkar svar við því er að við sjálfir í sjávarútvegnum erum ábyrgir þar sem veiðirétturinn (kvótinn) er okkar eign.  Þar af leiðandi eru það okkar hagsmunir að ganga vel um fiskistofna.  Eins og gerðist í norður Amríku þegar var verið að drepa upp vísundanna.  Vísundarnir voru villtir á sléttum miklu og allir máttu veiða.  Einu vísundarnir sem sluppu voru þeir sem búgarðseigendur tóku á sínar jarðir og girtu af.  Gerðu þá að sinni einkaeign.  Þetta voru einu vísundarnir sem sluppu.  Allir aðrir voru drepnir.

Öll frávik frá skýrum leikreglum um úthlutun  veiðiréttar munu skapa miklar deilur og skaða sjávarútveginn.  Eins og dæmin sanna um gæluverkefni stjórnmálamannanna.  Þá á ég við byggðakvóta, stjórnlausar veiðar smábáta, línuívilnun, þorskeldiskvóti ofl.

Auðvitað er okkar kerfi ekki gallalaust og það sem ég tel að við þurfum að huga að er að eftirlitskerfið gangi ekki að okkur dauðum.   Þetta eftirlitskerfi hefur tútnað út á síðustu árum “eins og púkinn á fjósbitanum”.  Þegar sveitastjórinn í Hrísey sagði við Þorstein Pálsson sjávarútvegsráðherra að best væri að veiðieftirlitið og Fiskistofa yrðu staðsett í Hrísey, Þá sagði ráðherran að þetta yrði svo lítil stofnun að það tæki sig ekki að hafa hana úti á landi.  Staðan er önnur í dag.  Þetta er orðinn vinnustaður þar sem á annað hundrað manns vinna og  enginn virðist ráða við neitt.  Fiskistofustjóri segir bara, það verður að fjölga fólki og sjávarútvegurinn verði að borga.   Við þekkjum allir reikninga sem streyma frá  Fiskistofu til okkar.  Bara ein kvótafærsla milli eigin skipa útgerðar kostar 2.000 kr. Það væri ekkert mál að hver og einn millifærði sjálfur eins og við erum að millifæra á okkar bankareikningum.  Sú færsla kostar langt innan við 100 kr.  

Kostnaður við rekstur Hafró hefur aukist gríðarlega og á eftir að aukast enn þá meira á næstu árum.  Við eigum að líka stunda okkar rannsóknir á lífríki sjávar.   Bæði sjálfstætt og í samvinnu við Hafrannsóknarstofun.  Það er ekki skynsamlegt að aðeins einn aðili stundi fiskirannsóknir hér við land.  Það verður að vera samkeppi í þessum rannsóknum eins og öðru í atvinnulífinu.  

Aflagjald hefur meira en fjórfaldast á síðustu árum en við höfum engin ítök í rekstri hafnanna.  Hér í Reykjavík er verið að láta hafnarsjóð borga allskyns gæluverkefni borgarinnar.  Það er engin spurning að það er hægt að reka hafnir miklu betur en gert er í dag.  Við verðum að koma meira að þessum rekstri.

Hvað eigum við að láta allar þessar skoðunarstofur ganga langt yfir okkur. Nýjasta dæmið er að skipaeftirlit Siglingastofnunar eigi að fylgjast með nýjum skoðunarstofum sem eiga að skoða okkar skip.  Þarna er verið að búa til nýtt skoðunarappart sem á að  vera undir gamla appratinu.   Ég segi nú stoppum við við og látum þetta ekki ganga yfir okkur lengur.  Þarna er kjörið tækifæri til að vinna saman með félagi smábátaeiganda og skapa samstöðu í sjávarútvegi.  

Svo erum við með Landhelgisgæsluna, Siglingastofnun og fleiri stofanir til að fylgjast með okkur.

En hvernig er best fyrir okkur að vinna að þessum málum?   

Sem útgerðarmaður þá er það í mínum huga engin spurning að með því að vera í góðum samtökum með öðrum útgerðaraðilum þá getum við haft áhrif.  En samtökin verða að vera vel skipulögð og við verðum að vera samhentir í okkar baráttu.   LÍÚ verði áfram byggt upp af svæðisfélögum.  Milli aðalfunda starfi ákveðnir faghópar sem taki ákveðin verkefni fyrir.  Sem dæmi þá gæti einn faghópurinn tekið eftirlitsiðnaðinn fyrir.   Hópurinn skilaði af sér sinni vinnu til stjórnar LÍÚ fyrir lok ágúst.  Stjórnin sendi álitsgerðir til allra útvegsmannafélaga og þessi álit yrðu kynnt og rædd á félagsfundum hvers félags.  Síðan yrði endanleg niðurstaða fengin á aðalfundi LÍÚ og við myndum síðan fylgja þeirri ákvörðum eftir til hluteigandi aðila.  Þarna erum við búnir að virkja sem flesta félagsmennn og fleiri félagsmenn en áður eru vel að sér í þessu ákveðna máli.  Það er svo mikilvægt að við náum að virkja hinn almenna  félagsmann sem mest þar sem okkar rödd verður að heyrast í þjóðfélaginu. Náum við þessu markmiði þá mun það styrkja okkar samkeppnisstöðu í þjóðfélaginu gríðarlega og það er það sem við þurfum í dag.  Og það gerum við best með því að standa saman.

Takk fyrir. 

